
Introduzzjoni

Kif indika fir-riżoluzzjoni tiegħu dwar “Proposti tal-KESE għar-rikostruzzjoni u l-irkupru wara l-kriżi tal-COVID-19”[footnoteRef:2], il-KESE jilqa’ bi pjaċir u jappoġġja l-proposti tal-Kummissjoni Ewropea: il-pjan Next Generation EU u l-baġit ġenerali tal-UE għall-2021-2027. Il-Kumitat jittama u jistenna li, minħabba l-ħtieġa għall-irkupru u r-rikostruzzjoni wara l-kriżi tal-coronavirus, il-linji stabbiliti mill-Kummissjoni f’dawn il-pjani jiġu estiżi bis-sħiħ u b’mod konkret fil-programm ta’ ħidma tal-Kummissjoni għall-2021. [2:  	Riżoluzzjoni dwar il-perjodu wara l-kriżi tal-COVID-19] 


1.1 Għall-KESE, il-programm ta’ ħidma għandu jiffoka fuq ir-ristrutturar u t-titjib tal-ekonomija u s-soċjetà tagħna, abbażi tal-prinċipji li ġejjin: il-protezzjoni tad-drittijiet tal-bniedem u dawk soċjali, il-valuri demokratiċi u l-istat tad-dritt, l-isfruttar tal-potenzjal sħiħ tas-Suq Uniku, it-tilħiq tal-Għanijiet ta’ Żvilupp Sostenibbli (SDGs), il-ħolqien ta’ ekonomija ċirkolari u l-kisba tan-newtralità klimatika fl-UE sa mhux aktar tard mill-2050, u l-iżgurar ta’ governanza tajba u responsabbiltà demokratika.

1.2 Il-KESE jenfasizza li s-sitt ambizzjonijiet ewlenin magħżulin mill-Kummissjoni (Patt Ekoloġiku Ewropew, Ewropa lesta għall-era diġitali, Ekonomija għas-servizz tan-nies, Ewropa aktar b’saħħitha fid-dinja, Promozzjoni tal-istil ta’ ħajja Ewropew tagħna, u Spinta ġdida għad-demokrazija Ewropea) jipprovdu qafas b’saħħtu biex jiġi żviluppat il-programm ta’ ħidma għall-2021. Forsi jenħtieġ li ssir enfasi aktar espliċita fuq l-investimenti u l-ħtieġa li dawn jiġu aċċellerati, anke bis-saħħa tal-miżuri li qed jiġu adottati bħalissa. Xi dettalji għall-programm ta’ ħidma futur jistgħu jinstabu fil-Komunikazzjoni tal-Kummissjoni dwar il-Pjan ta’ Rkupru Ewropew[footnoteRef:3] u proposti ġodda se jkunu riflessi fid-diskors mill-President tal-Kummissjoni von der Leyen dwar l-Istat tal-Unjoni f’Settembru u fl-Ittra ta’ Intenzjoni lill-Parlament Ewropew u lill-Kunsill. Il-KESE japprezza wkoll il-programm aġġustat ta’ ħidma għall-2020, li jirreaġixxi għall-kriżi tal-COVID-19 u jista’ jindika l-iżvilupp fil-futur qrib. [3:  	https://eur-lex.europa.eu/legal-content/MT/TXT/?qid=1590732521013&uri=COM:2020:456:FIN] 


1.3 Il-KESE jilqa’ bi pjaċir il-fatt li l-Kummissjoni Ewropea aġġustat il-programm ta’ ħidma tagħha għall-2020 bħala parti mill-irkupru tal-Ewropa sabiex tirrispondi għall-pandemija tal-coronavirus. Hija ffokat mill-ġdid il-ħidma tagħha u tat prijorità lill-azzjonijiet meħtieġa biex jixprunaw l-irkupru u r-reżiljenza tal-Ewropa, filwaqt li għadha qed timpenja ruħha li twettaq l-inizjattivi ewlenin tagħha, il-Patt Ekoloġiku Ewropew u l-Istrateġija Diġitali, peress li dawn huma kruċjali għat-tnedija mill-ġdid tal-ekonomija Ewropea u għall-bini ta’ Ewropa aktar reżiljenti, sostenibbli, ġusta u prospera. Huwa ħa nota li disa’ inizjattivi ġew posposti għall-2021.

1.4 Speċjalment issa li qed nesperjenzaw l-importanza tal-kooperazzjoni bejn il-pajjiżi f’dawn iż-żminijiet ta’ kriżi, il-KESE jittama li l-Konferenza dwar il-Ġejjieni tal-Ewropa ser twassal għat-tisħiħ u l-approfondiment tal-istruttura istituzzjonali tal-UE u għat-tiġdid veru tal-proġett tal-UE, li jkun kapaċi jindirizza l-isfidi tad-deċennji li ġejjin. Il-Kummissjoni għalhekk tista’ sserraħ fuq l-appoġġ sħiħ tal-Kumitat.

1.5 Il-KESE huwa konvint li l-proċess tal-irkupru u r-rikostruzzjoni tal-ekonomija u tas-soċjetà se jkun possibbli biss bil-parteċipazzjoni attiva tal-organizzazzjonijiet tas-soċjetà ċivili u tal-imsieħba soċjali.

1.6 Fil-kapitoli u l-paragrafi li ġejjin, il-Kumitat jifformula l-proposti konkreti tiegħu għall-programm ta’ ħidma tal-2021 skont is-sitt ambizzjonijiet ewlenin tal-Kummissjoni.

Patt Ekoloġiku Ewropew

Il-Patt Ekoloġiku

Il-Patt Ekoloġiku tal-UE jista’ jitqies ukoll bħala għodda effettiva għat-tnedija mill-ġdid tal-ekonomija b’mod sostenibbli permezz ta’ investimenti kbar li jappoġġjaw il-bidliet strutturali meħtieġa li qed tiffaċċja l-Ewropa. Minn din il-perspettiva, il-Patt jista’ jitqies bħala opportunità biex jingħata appoġġ għal irkupru ekonomiku aktar fit-tul. Dan jirrikjedi kunsens ġdid fl-Ewropa biex jiġu kkonċentrati biżżejjed sorsi finanzjarji pubbliċi u privati għal dan il-għan u biex tiġi adottata governanza ġdida li timplimenta b’suċċess l-irkupru ekonomiku fil-prattika.

Il-KESE jappoġġja bis-sħiħ it-tranżizzjoni lejn l-ekonomija ċirkolari. Il-KESE minn dejjem kien jappoġġja politiki ambizzjużi fil-qasam permezz tal-impenn tiegħu lejn il-Pjattaforma Ewropea tal-Partijiet Interessati tal-Ekonomija Ċirkolari. It-talbiet li ilu jressaq quddiem il-Kummissjoni fir-rigward tal-effiċjenza fl-użu tar-riżorsi jinkludu talba għal rieżami tal-leġislazzjoni tal-ekodisinn u l-leġislazzjoni rilevanti dwar il-politika tal-prodotti, għall-inklużjoni gradwali ta’ rekwiżiti obbligatorji ta’ effiċjenza fir-riżorsi għad-disinn tal-prodotti, u għal proċeduri ġodda ta’ akkwist pubbliku biex jiġu mħeġġa prodotti ċirkolari u mudelli ġodda ta’ negozju, filwaqt li jiġu rispettati ċ-ċirkostanzi ekonomiċi fil-perjodu wara l-COVID-19 u fattibbiltà reali biex issir bidla.

Il-KESE jieħu nota li r-reviżjoni tad-Direttiva dwar ir-rappurtar mhux finanzjarju, bil-ħsieb li jitjiebu l-kwalità u l-ambitu tad-divulgazzjonijiet ta’ informazzjoni mhux finanzjarja, inkluż dwar aspetti ambjentali bħall-bijodiversità, ġiet posposta għall-2021. Il-KESE jemmen li l-politiki tat-tassazzjoni b’mod ġenerali għandhom jiġu riformati biex ikunu konformi mal-ambizzjonijiet klimatiċi, u li s-sistemi tat-taxxa u l-ipprezzar għandhom jirriflettu l-ispejjeż ambjentali, inkluż it-telfien tal-bijodiversità. Dan għandu jinkoraġġixxi bidliet fis-sistemi fiskali nazzjonali biex il-piż tat-taxxa jiċċaqlaq minn fuq ix-xogħol għal fuq it-tniġġis, ir-riżorsi bi prezz baxx, u esternalitajiet ambjentali oħra. Il-prinċipji ta’ “min juża jħallas” u “min iniġġes iħallas” għandhom jiġu applikati għall-prevenzjoni u r-restawr mid-degradazzjoni ambjentali.

Il-KESE jilqa’ bi pjaċir il-fatt li l-bijodiversità se tiġi integrata fl-oqsma kollha ta’ politika kif iddikjarat fil-Komunikazzjoni dwar l-Istrateġija għall-Bijodiversità għall-2030[footnoteRef:4]. Il-KESE jilqa’ bi pjaċir il-fatt li l-Kummissjoni se tistabbilixxi qafas ġdid ta’ governanza tal-bijodiversità Ewropea. Dan se jgħin biex jiġu mmappjati l-obbligi u l-impenji u biex jiġi stabbilit pjan direzzjonali biex jiggwida l-implimentazzjoni. Se jkun ta’ benefiċċju wkoll kemm għall-PAK kif ukoll għas-sistema alimentari Ewropea, u b’hekk jista’ jkompli jagħmilhom aktar sostenibbli. Bħala parti minn din l-implimentazzjoni, il-Kummissjoni se tistabbilixxi mekkaniżmu ta’ monitoraġġ u rieżami b’sett ċar ta’ indikaturi maqbula, li se jippermetti valutazzjoni regolari tal-progress u jekk ikun meħtieġ jistabbilixxi azzjoni korrettiva. Dan il-mekkaniżmu għandu jikkontribwixxi għar-Rieżami tal-Implimentazzjoni Ambjentali u jikkontribwixxi għas-Semestru Ewropew. [4: 	https://eur-lex.europa.eu/legal-content/MT/TXT/?qid=1590574123338&uri=CELEX%3A52020DC0380] 


Il-KESE jilqa’ bi pjaċir il-Liġi Ewropea dwar il-Klima, li tistabbilixxi mira komuni u legalment vinkolanti għall-UE kollha ta’ emissjonijiet netti żero ta’ gass b’effett ta’ serra sal-2050 u tistabbilixxi qafas għall-kisba ta’ dak l-objettiv. Il-KESE għalhekk iqis il-proposta għal Liġi Ewropea dwar il-Klima bħala waħda mill-istrumenti li jikkontribwixxu għall-bini mill-ġdid mixtieq u meħtieġ tal-ekonomija Ewropea[footnoteRef:5]. Sa Settembru 2020, il-Kummissjoni tippjana li tippreżenta r-rieżami tal-mira tal-Unjoni għall-2030 fir-rigward tal-klima, fid-dawl tal-objettiv tan-newtralità klimatika, u teżamina alternattivi għal mira ġdida għall-2030 ta’ tnaqqis ta’ emissjonijiet ta’ 50-55 % meta mqabbla mal-1990, kif ukoll biex tippreżenta proposti leġislattivi korrispondenti sa nofs l-2021. Il-KESE jħeġġeġ lill-Kummissjoni tagħżel tnaqqis minimu ta’ 55 % sal-2030, flimkien mal-proposti leġislattivi korrispondenti, sabiex twieġeb min-naħa tagħha għall-ħtieġa enormi ta’ tnaqqis fl-emissjonijiet fil-livell globali[footnoteRef:6]. [5: 	NAT/784 li qed titħejja bħalissa – Liġi Ewropea dwar il-Klima.]  [6: 	NAT/784 li qed titħejja bħalissa – Liġi Ewropea dwar il-Klima.] 


Il-parteċipazzjoni taċ-ċittadini kollha, permezz tal-organizzazzjonijiet, l-assoċjazzjonijiet u n-networks tas-soċjetà ċivili, se tippermetti li l-proċess ta’ riforma tal-ekonomija u tas-soċjetà jitwettaq tassew. L-Istati Membri u l-UE għandhom għalhekk jiżguraw li f’dan il-proċess kumpless ħadd ma jitħalla jibqa’ lura, b’mod partikolari dawk l-aktar vulnerabbli.

L-azzjoni klimatika u l-impenji tas-sostenibbiltà għandhom ikunu fuq quddiem fil-politika tal-irkupru u tar-rikostruzzjoni, li ma tistax tibqa’ żżomm lill-UE bi kwantitajiet kbar ta’ karbonju fil-futur.

Jeħtieġ li l-QFP jżid u jalloka biżżejjed finanzjament għall-ħtiġijiet ta’ investiment, sabiex titwettaq tranżizzjoni ekoloġika ġenwina u profonda. Huwa importanti wkoll li tkompli tingħata prijorità lil kwistjonijiet ambjentali oħrajn bħall-protezzjoni tal-ħamrija, tal-art u tal-baħar li ma jistgħux jingħataw il-ġenb minħabba l-kriżi tal-COVID-19.

Jinħtieġ aktar titjib fis-sigurtà tal-enerġija fil-livelli kollha u fir-reżiljenza tas-soċjetà, pereżempju permezz ta’ programmi ta’ rinnovazzjoni tal-bini. Il-kooperazzjoni transfruntiera fl-enerġija u l-interkonnessjonijiet madwar l-UE għadhom importanti, l-istess bħall-ħtieġa li tiġi promossa diversifikazzjoni akbar tas-sorsi ta’ provvista, pereżempju billi jkun hemm għażla usa’ ta’ enerġiji rinnovabbli u soluzzjonijiet ta’ ħżin tal-enerġija disponibbli.

 Tieqa ta’ opportunità biex jitħaffef il-pass tal-progress lejn l-għan tal-UE dwar in-newtralità klimatika hija li jiżdied l-użu tal-elettriku rinnovabbli u b’livell baxx ta’ karbonju permezz tal-elettrifikazzjoni tas-setturi li attwalment għadhom jiddependu minn sorsi tal-enerġija bbażati fuq il-fossili. Il-pjani nazzjonali dwar l-enerġija u l-klima jikkostitwixxu pass importanti biex jiġu żgurati l-Unjoni tal-Enerġija u l-Patt Ekoloġiku Ewropew.

 Fil-kuntest tal-objettiv stabbilit fil-Liġi Ewropea dwar il-Klima li l-UE tkun newtrali għall-klima sal-2050, jeħtieġ tingħata attenzjoni speċjali għas-settur tat-trasport. Tabilħaqq, l-emissjonijiet tas-CO2 minn dan is-settur għadhom qed jiżdiedu, iżda sal-2050 se jkun hemm bżonn tnaqqis ta’ 90 % fl-emissjonijiet tat-trasport biex tintlaħaq il-mira tan-newtralità klimatika.

 Il-KESE talab Strateġija tal-UE aġġornata għall-Foresti wara l-2020, bħala parti mill-Patt Ekoloġiku Ewropew. L-istrateġija l-ġdida tista’ b’mod fattibbli tkun orjentata lejn l-2050. L-importanza li l-foresti, il-forestrija u l-industriji bbażati fuq il-foresti jilħqu dawn l-għanijiet għandha tiġi rikonoxxuta fis-setturi kollha u twassal għal kooperazzjoni transsettorjali ottimizzata;

 Il-KESE jemmen li l-azzjoni ta’ adattament tista’ tikkontribwixxi b’mod sinifikanti biex tiżgura li t-tranżizzjoni sostenibbli u r-rikostruzzjoni wara l-COVID-19 jiġu implimentati b’mod aktar ġust. Il-komunitajiet u r-reġjuni li huma affettwati f’livell ogħla mill-medja mill-impatti negattivi tat-tibdil fil-klima għandhom jiġu megħjuna biex jindirizzaw l-impatti u r-riskji perċepiti. Dan jgħodd partikolarment għal komunitajiet u reġjuni li l-emissjonijiet attwali u storiċi tagħhom ta’ gass b’effett ta’ serra huma taħt il-medja.

 Il-KESE japprezza lis-suġġett tal-Patt Ekoloġiku Ewropew huwa kopert b’mod suffiċjenti fil-programm ta’ ħidma aġġustat tal-Kummissjoni għall-2020, u huwa pjuttost mifrux b’mod bilanċjat fil-partijiet prinċipali tal-programm. Huwa jenfasizza b’mod speċjali l-attenzjoni prijoritarja mogħtija għall-finanzjament tat-tranżizzjoni sostenibbli, speċjalment għall-Pjan ta’ Investiment għall-Patt Ekoloġiku Ewropew, u għall-Fond għal Tranżizzjoni Ġusta. Barra minn hekk, l-oqsma ta’ interess l-oħrajn imsemmija fil-programm ta’ ħidma aġġustat, pereżempju l-mobbiltà sostenibbli u intelliġenti, il-produzzjoni u l-konsum sostenibbli, is-sostenibbiltà tas-sistemi alimentari, u d-dekarbonizzazzjoni tal-enerġija, huma pjuttost rilevanti biex jitqiesu bħala prijoritajiet għal dan l-objettiv. Il-KESE jemmen li, anke fil-każ tal-programm ta’ ħidma tal-Kummissjoni għall-2021, il-prijoritajiet tiegħu se jkunu ffukati fuq dawn l-inizjattivi.

Il-prijoritajiet ta’ investiment

Il-flus pubbliċi investiti fi pjani ta’ rkupru ma għandhomx jgħinu biss biex l-ekonomija u s-soċjetà Ewropej jerġgħu lura għan-normal, iżda wkoll jgħinu biex inaqqsu drastikament l-impatti ta’ skossi ulterjuri billi jiġu investiti f’ekonomija reżiljenti, inklużiva u li ma tagħmilx ħsara lill-klima (l-hekk imsejħa “ekonomija tal-benesseri”). 

It-tassonomija tal-finanzi sostenibbli tal-UE għandha tiggwida l-investiment pubbliku u privat matul l-irkupru biex taċċellera t-tranżizzjoni minn setturi li jniġġsu għal setturi ekoloġiċi.

Jeħtieġ li jiġi żgurat li l-QFP il-ġdid jalloka riżorsi sinifikanti għall-implimentazzjoni tal-SDGs u l-indirizzar tat-tibdil fil-klima, filwaqt li jitneħħa gradwalment il-finanzjament kontroproduttiv (eż. b’rabta mal-fjuwils fossili).

Fid-deċennju ta’ wara l-kriżi, wara l-2009, l-ekonomija Ewropea ffunzjonat b’diskrepanza fl-investiment. Biex ikollha rekord tajjeb, l-irkupru tal-investiment huwa xi ħaġa ta’ bilfors. Din hija r-raġuni għaliex il-KESE japprezza l-proposta għal Pjan ta’ Rkupru, li huwa l-aktar irrappreżentat mill-Programm Next Generation EU u l-pilastri tiegħu, u mill-QFP 2021-2027 aġġustat. Il-Programm Next Generation EU jista’ jitqies bħala pass straordinarju, iżda wkoll meħtieġ u urġenti biex jitjieb l-ambjent tal-investiment fl-UE. Dan huwa elaborat aktar, pereżempju, fl-Opinjoni tal-KESE ECO/523.

Il-KESE jinnota li l-investimenti ma jirrappreżentawx objettiv ta’ politika tal-Kummissjoni għall-mandat tagħha sal-2024 u, anke fl-inizjattivi partikolari, mhumiex irrappreżentati b’mod adatt fil-programm aġġustat ta’ ħidma għall-2020. Il-KESE għalhekk jirrakkomanda l-inklużjoni ta’ inizjattivi bbażati fuq l-investiment fil-programm ta’ ħidma għall-2021, inkluż l-isforz biex jiġu mmobilizzati investimenti privati favur l-iżvilupp ekonomiku sostenibbli futur tal-UE.

Ewropa lesta għall-era diġitali

Il-kriżi tal-coronavirus turi li r-rivoluzzjoni diġitali hija komponent importanti biex tissaħħaħ ir-reżiljenza tas-soċjetajiet tagħna fil-kriżijiet. L-investiment fid-diġitalizzazzjoni ta’ servizzi essenzjali u fiż-żieda tal-kapaċità tal-gvernijiet, tal-leġislaturi u tal-istituzzjonijiet pubbliċi biex jipprovdu s-servizzi tagħhom matul il-kriżijiet huwa tal-akbar importanza. Fl-istess ħin, irridu nirrealizzaw li t-teknoloġiji diġitali huma għodda u mhux għan aħħari. Jeħtieġ li jkollna sjieda pubblika tal-qafas li jiġbor fih it-teknoloġiji diġitali u niggwidawh lejn standards ta’ sostenibbiltà għolja, bl-inklużjoni ta’ salvagwardji demokratiċi u teknoloġiċi b’saħħithom, u akkumpanjat minn miżuri ta’ appoġġ fir-rigward tal-ispejjeż u l-għarfien li ma jħallu lil ħadd jibqa’ lura. Dan jinvolvi l-ħtieġa li, f’konformità mal-Att tal-UE dwar l-Aċċessibbiltà, jiġi żgurat li r-rivoluzzjoni diġitali tiżgura l-aċċessibbiltà għall-100 miljun persuna b’diżabilità fl-UE.

Id-diġitalizzazzjoni hija kemm opportunità kif ukoll riskju għall-irkupru. Huwa l-qasam tal-innovazzjoni li jista’ jpoġġi lill-UE fuq quddiem nett, bħal fil-qasam tal-blockchain, fejn l-UE tinsab fuq quddiem nett. Il-blockchain bħala teknoloġija (mhux bitcoin) għandha valuri demokratiċi, filwaqt li toffri trasparenza u titjib fl-istrutturi ta’ governanza. Madankollu, ir-riskji bħalma huma aktar qgħad, marġinalizzazzjoni diġitali u esklużjoni soċjali, li huma inerenti fid-diġitalizzazzjoni, għandhom jiġu ġestiti. U għandhom jinstabu modi biex jittieħed vantaġġ mill-opportunitajiet u jiġu bbilanċjati r-riskji fl-istess ħin, f’xena globali fejn l-UE qed tfittex li tibqa’ globalment kompetittiva.

Huwa importanti li jiġi ppreservat il-mudell Ewropew tad-drittijiet, l-istandards u l-politiki tal-konsumatur. Dan huwa dak li jagħmel lill-UE unika. Pereżempju, fil-qasam tad-diġitalizzazzjoni l-kodiċi etiku tal-UE dwar l-intelliġenza artifiċjali (IA) jiddistingwi l-perspettiva tal-UE dwar “human-in-command” minn dik ta’ reġjuni oħrajn. Dan l-approċċ, ibbażat fuq id-drittijiet u l-libertajiet fundamentali, huwa parti mill-mudell tal-UE u għandu jiġi ppreservat minkejja l-klima kompetittiva diffiċli li qed tfiġġ bħalissa.

Il-KESE jenfasizza l-importanza tad-diġitalizzazzjoni fis-setturi kollha tas-soċjetà, b’mod partikolari permezz tat-telexogħol u s-servizzi diġitali, inklużi l-kummerċ elettroniku u s-saħħa elettronika. 

Il-pandemija wriet li d-diġitalizzazzjoni fl-edukazzjoni mhijiex ugwalment aċċessibbli fis-soċjetà, u dan jista’ jwassal għal aktar problemi fil-prestazzjonijiet akkademiċi u fl-opportunitajiet edukattivi. Għalhekk, jeħtieġ li jiġu introdotti miżuri li jappoġġjaw gruppi żvantaġġati u b’hekk jgħinu fil-prevenzjoni tas-segregazzjoni.

Hemm bżonn ta’ aġġornament kontinwu tal-qafas legali għall-intelliġenza artifiċjali u d-diġitalizzazzjoni: biex jinżamm il-pass mal-progress tekniku, u b’mod partikolari, b’rabta mal-kwistjoni tas-sigurtà tal-komunikazzjoni diġitali, kemm f’termini ta’ networks kif ukoll ta’ kontenut.

Il-KESE jieħu nota li l-Kummissjoni qed tipposponi sal-2021 il-proposta leġislattiva dwar l-impatt tal-intelliġenza artifiċjali, inkluż fuq is-sikurezza, ir-responsabbiltà, id-drittijiet fundamentali u d-data. Huwa jistieden lill-Kummissjoni biex: (i) trawwem il-multidixxiplinarjetà fir-riċerka, billi tinvolvi dixxiplini oħra bħal-liġi, l-etika, il-filosofija, il-psikoloġija, ix-xjenzi tax-xogħol, l-istudji umanistiċi, l-ekonomija, eċċ.; (ii) tinvolvi lill-partijiet interessati rilevanti (trade unions, organizzazzjonijiet professjonali, organizzazzjonijiet tan-negozji, organizzazzjonijiet tal-konsumatur, NGOs) fid-dibattitu dwar l-IA u bħala msieħba ndaqs fi proġetti ta’ riċerka u fi proġetti oħrajn iffinanzjati mill-UE bħas-Sħubija Pubblika-Privata dwar l-IA, djalogi mas-settur, u l-programm għall-adozzjoni tal-IA fis-settur pubbliku u ċ-ċentru ta’ referenza; u (iii) tibqa’ teduka u tinforma lill-pubbliku ġenerali dwar l-opportunitajiet u l-isfidi tal-IA. Huwa jirrakkomanda wkoll li l-Kummissjoni tikkunsidra aktar fil-fond l-impatt tal-IA fuq l-ispettru sħiħ tad-drittijiet fundamentali u l-libertajiet, inklużi, iżda mhux limitati għad-dritt ta’ proċess ġust, ta’ elezzjonijiet ġusti u miftuħa, u ta’ għaqda u dimostrazzjoni, kif ukoll id-dritt ta’ nondiskriminazzjoni. Il-KESE jibqa’ jopponi l-introduzzjoni ta’ kwalunkwe forma ta’ personalità ġuridika għall-IA. Din iddgħajjef l-effett ta’ rimedju preventiv tal-liġi dwar ir-responsabbiltà u tkun ta’ riskju serju ta’ periklu morali kemm fl-iżvilupp kif ukoll fl-użu tal-IA, meta toħloq opportunitajiet għall-abbuż[footnoteRef:7]. [7: 	INT/894 li qed titħejja bħalissa – Il-White Paper dwar l-Intelliġenza Artifiċjali.] 


Minħabba l-użu dejjem jikber tal-ismartphones u l-introduzzjoni tan-networks tal-5G, huwa relevanti ferm it-tħassib dwar l-interoperabbiltà bejn l-applikazzjonijiet u n-networks fl-Unjoni Ewropea, speċjalment f’sitwazzjonijiet ta’ emerġenza.

Minħabba l-iżviluppi ulterjuri fid-diġitalizzazzjoni u l-impatt dejjem jikber tagħha fuq il-ħajja privata, soċjali u tax-xogħol u fuq is-setturi kollha, għaċ-ċittadini huwa essenzjali li jingħata tagħlim dwar il-ħiliet diġitali u li tittieħed azzjoni kontra d-distakk diġitali.

Huwa tajjeb li t-tħejjija tal-Ewropa għall-era diġitali hija waħda mill-prijoritajiet ewlenin, kif jidher ċar ukoll fil-programm aġġustat ta’ ħidma għall-2020. Il-KESE japprezza l-isforz qawwi tal-Kummissjoni Ewropea biex tipproċedi f’oqsma bħall-intelliġenza artifiċjali, is-servizzi diġitali, iċ-ċibersigurtà, it-tagħmir diġitali u s-soluzzjonijiet għall-konsumaturi, iżda wkoll il-finanzi diġitali. Il-KESE jilqa’ bi pjaċir b’mod partikolari l-enfasi qawwija dwar il-qasam diġitali fi ħdan il-proposta dwar Strateġija Industrijali Ġdida għall-Ewropa. Id-diġitalizzazzjoni hija viżibbli wkoll fil-Pakkett dwar is-Servizzi tal-Avjazzjoni. Il-KESE japprezza ħafna wkoll li d-diġitalizzazzjoni hija riflessa fl-oqsma ta’ prijorità proposti taż-Żona Ewropea tar-Riċerka.

Ekonomija għas-servizz tan-nies

Għandna bżonn nibnu mill-ġdid il-governanza ekonomika tagħna abbażi ta’ sistema ekonomika Ewropea reżiljenti, sostenibbli u inklużiva. L-għan tagħna huwa li nilħqu mhux biss irkupru ekonomiku mekkaniku, iżda pjuttost bidla kwalitattiva fil-ġestjoni u l-governanza tal-politika ekonomika.

L-impatt sħiħ tal-kriżi għad irid jiġi ddeterminat, u r-rikostruzzjoni u l-irkupru se jirrikjedu sforz konsiderevoli. Għalhekk hemm ħtieġa urġenti għal implimentazzjoni rapida tal-proposti ta’ Mejju 2020 għal strument ta’ rkupru u għal QFP rinforzat. Irridu wkoll inkunu lesti għal aktar miżuri u emendi minbarra dawk li diġà ġew adottati, jekk dan ikun iġġustifikat mis-sitwazzjoni hekk kif tevolvi.

Il-Kummissjoni hija mistiedna tkompli tuża s-Semestru bħala xprun għall-irkupru abbażi tal-prijoritajiet ta’ investiment u investiment identifikati bħala parti mis-Semestru Ewropew. Il-Kumitat jilqa’ b’sodisfazzjon l-enfasi reċenti fuq l-inklużjoni aħjar tal-kwistjonijiet soċjali u dwar il-Patt Ekoloġiku Ewropew, kif ukoll l-implimentazzjoni tal-Faċilità għall-Irkupru u r-Reżiljenza permezz tas-Semestru. Fis-Semestru kollu, il-Kummissjoni għandha tappoġġja lill-Istati Membri taż-żona tal-euro biex jieħdu l-miżuri kollha meħtieġa biex jiżguraw aktar konverġenza u integrazzjoni fil-qasam ekonomiku. Dan jinkludi pożizzjoni fiskali pożittiva aggregata għaż-żona tal-euro kollha kemm hi sabiex ikun possibbli toħroġ mill-kriżi attwali.

Il-prijoritajiet u l-azzjonijiet kollha deskritti fil-qosor f’oqsma ta’ politika oħrajn ser jinvolvu l-ħtieġa li jiġi fformulat qafas ġdid ta’ governanza ekonomika li jkun kapaċi jindirizza l-isfidi tas-sitwazzjoni makroekonomika tal-lum u li jippermetti l-implimentazzjoni ta’ politiki strateġiċi dwar l-industrija, il-kompetittività, is-soċjetà, l-ambjent u l-kummerċ mill-Unjoni u l-Istati Membri tagħha. Fil-bidu tal-2020, il-Kummissjoni nediet konsultazzjoni pubblika wiesgħa dwar dan is-suġġett, iżda il-proċess twaqqaf minħabba l-kriżi tal-coronavirus u l-applikazzjoni tal-klawsola liberatorja ġenerali tal-Patt ta’ Stabbiltà u Tkabbir. Ma jistax ikun naħsbu li fl-2021 nistgħu nerġgħu lura għal applikazzjoni awtomatika tal-patt. Għalhekk, il-Kummissjoni għandha ssegwi b’inizjattivi ġodda biex tippromovi riforma tal-Patt ta’ Stabbiltà u Tkabbir sabiex fl-istess ħin jiġu żgurati l-istabbiltà u t-tkabbir. 

F’dan il-kuntest, il-KESE jappella għal aġġustament makroekonomiku aktar simmetriku, kondiviż kemm mill-Istati Membri b’defiċits kif ukoll minn dawk b’eċċessi. L-Istati Membri kollha jeħtieġ li jkunu jistgħu jinvestu aktar fis-servizzi pubbliċi minħabba li, bħalma wriet il-kriżi, is-servizzi pubbliċi jaqdu rwol kruċjali biex isalvaw ħajjet in-nies u biex jindirizzaw il-pandemija. Barra dan, il-mexxejja Ewropej għandhom jikkunsidraw l-hekk imsejħa “Regola tad-Deheb” meta jerġgħu japplikaw ir-regoli fiskali tal-UE, u jeżentaw ċertu investiment pubbliku mill-kalkoli tad-defiċit u jikkunsidraw is-sostenibbiltà tal-livelli tad-dejn eżistenti. 

Fl-aħħar nett, ilha tinħass il-ħtieġa għal mekkaniżmu permanenti ta’ stabbilizzazzjoni fiskali għaż-żona tal-euro, peress li dan ikun ta’ appoġġ kbir għall-politiki kontroċikliċi tal-Unjoni f’każ ta’ skossi oħrajn fil-futur. Tali mekkaniżmu jkun jikkontribwixxi għall-istabbiltà u s-sostenibbiltà fit-tul tal-finanzi pubbliċi nazzjonali u jirrappreżenta l-pass li jmiss fl-approfondiment tal-Unjoni Ekonomika u Monetarja tal-Ewropa.

L-irkupru wara l-COVID-19 se jiddependi b’mod kruċjali mill-kapaċità tas-swieq finanzjarji Ewropej li jiżguraw likwidità suffiċjenti. Il-funzjonament tajjeb tas-swieq finanzjarji u żieda fil-kapaċità ta’ kondiviżjoni tar-riskji finanzjarji huma wkoll meħtieġa biex isaħħu r-reżiljenza tal-ekonomija Ewropea. Għalhekk jenħtieġ li l-armonizzazzjoni u l-integrazzjoni ulterjuri tas-swieq finanzjarji Ewropej jissoktaw mingħajr dewmien, inklużi l-ikkompletar tal-Unjoni Bankarja u t-tisħiħ tal-Unjoni tas-Swieq Kapitali. Fir-reviżjoni tar-regoli prudenzjali bankarji sabiex jiġu implimentati l-ftehimiet li fadal tal-qafas ta’ Basel, għandhom jitqiesu l-ispeċifiċitajiet tax-xenarju bankarju tal-UE. Barra minn hekk, huwa kruċjali li s-swieq finanzjarji jkunu kapaċi jappoġġjaw it-trasformazzjoni ekoloġika u diġitali. Il-KESE jħoss li huma meħtieġa aktar sforzi biex is-sostenibbiltà tiġi integrata fis-settur finanzjarju; għalhekk, il-Kumitat jilqa’ bi pjaċir l-għan tal-Kummissjoni li ġġedded l-Istrateġija tagħha għall-Finanzi Sostenibbli.

Il-KESE jemmen bis-sħiħ li, fil-kuntest tad-diġitalizzazzjoni tal-ekonomija, kwalunkwe bidla fir-regoli għall-allokazzjoni tad-drittijiet ta’ tassazzjoni tal-profitti fost il-pajjiżi għandha tiġi kkoordinata globalment, u għalhekk jilqa’ b’sodisfazzjon il-kooperazzjoni mill-qrib bejn il-Kummissjoni, l-Istati Membri u l-OECD/G20 biex jappoġġjaw l-iżvilupp ta’ soluzzjoni internazzjonali. Madankollu, jekk ma tkunx tista’ tinstab soluzzjoni internazzjonali, l-UE trid tikkunsidra li tipproċedi waħedha. Il-ġlieda kontra l-frodi tat-taxxa u l-evażjoni tat-taxxa kif ukoll kontra l-ħasil tal-flus għandha tibqa’ l-ogħla prijorità fl-aġenda.

Il-politika ta’ koeżjoni se jkollha rwol ewlieni biex jiġi żgurat irkupru bbilanċjat, titrawwem il-konverġenza u jiġi żgurat li ħadd ma jitħalla jibqa’ lura. Il-flessibbiltà finanzjarja hija verament kruċjali għall-programmi ta’ koeżjoni u se tagħti lill-Istati Membri l-possibbiltà li jittrasferixxu l-fondi skont il-ħtiġijiet tagħhom biex jindirizzaw il-kriżi. Il-KESE jemmen li għandha tiġi stabbilita skeda ta’ żmien realistika sabiex il-fondi jiġu allokati lill-Istati Membri malajr kemm jista’ jkun. L-enfasi tal-politika ta’ koeżjoni tal-UE fl-2021-2027 għandha tibqa’ fuq il-kompetittività ekonomika permezz tar-riċerka u l-innovazzjoni, it-tranżizzjoni diġitali kif ukoll l-aġenda tal-Patt Ekoloġiku Ewropea u l-iżvilupp sostenibbli.

Il-kriżi tas-saħħa u dik ekonomika kkawżata mit-tifqigħa tal-COVID-19 aggravat l-inugwaljanzi eżistenti tal-ġid u tad-dħul u wriet b’mod ċar il-ħtieġa għal mudell soċjetali ġdid, li jikkontribwixxi aktar għall-koeżjoni ekonomika u soċjali, għall-produttività u għad-distribuzzjoni aktar ġusta tal-ġid. Il-Kummissjoni issa teħtieġ b’mod urġenti li taġixxi fuq il-proposti preċedenti tal-KESE li jgħinu biex titreġġa’ lura x-xejra ta’ żieda fl-inugwaljanzi, li qed tikkawża diviżjoni bejn l-Istati Membri u l-gruppi soċjali differenti u kkontribwiet għaż-żieda fil-movimenti u l-partiti estremi. Għal dan il-għan, hija meħtieġa azzjoni deċiżiva tal-UE li tikkomplementa l-isforzi tal-Istati Membri biex tingħata spinta lill-investiment fl-infrastruttura soċjali (l-edukazzjoni u t-tagħlim tul il-ħajja; is-saħħa, il-kura fit-tul, u l-kura soċjali; l-akkomodazzjoni affordabbli), biex jiġu żviluppati assi pubbliċi li jindirizzaw il-lakuni fis-sistema tas-suq, biex isseħħ it-tranżizzjoni gradwali tad-dħul fiskali minn tassazzjoni bbażata fuq ix-xogħol għal waħda bbażata aktar fuq il-ġid; biex jiġi żviluppat mekkaniżmu trasparenti għall-monitoraġġ u l-konsolidazzjoni tad-data dwar id-dħul u l-ġid kollu; biex jiġi stabbilit reġistru ta’ azzjonisti korporattivi fil-livell Ewropew, eċċ.

Fil-kuntest tal-kriżi tal-COVID-19, il-Kummissjoni għandha wkoll tibni fuq inizjattivi aktar bikrija biex issaħħaħ u tippromovi r-rwol tal-Ewropa bħala attur ekonomiku globali. Għandha tkompli tanalizza u tipproponi metodi u mezzi aktar speċifiċi biex issaħħaħ ir-rwol internazzjonali tal-euro, biex tiddiversifika l-ktajjen tal-provvista u tippromovi r-regoli u l-istandards Ewropej f’ċerti setturi strateġiċi, biex tiżgura rispons Ewropew aktar reżiljenti għas-sanzjonijiet extraterritorjali minn pajjiżi terzi u biex gradwalment tersaq lejn rappreżentanza Ewropea unifikata fil-forums finanzjarji internazzjonali.

Il-prosperità ekonomika għandha tiġi diżakkoppjata mid-degradazzjoni ambjentali u l-eżawriment soċjali. Mudelli bħall-ekonomija ċirkolari, u l-ekonomija kooperattiva u kollaborattiva joffru opportunitajiet ġodda għall-impjieg, is-sjieda u l-innovazzjoni, u dawn jittrasformaw ir-relazzjonijiet bejn il-produtturi, id-distributuri u l-konsumaturi, u b’hekk l-atturi kollha jsiru aktar reżiljenti għall-kriżijiet meta jkunu regolati kif suppost. Minbarra l-implimentazzjoni adatta tal-Pjan ta’ Azzjoni ġdid għal Ekonomija Ċirkolari u l-kontinwazzjoni tal-Pjattaforma Ewropea tal-Partijiet Interessati tal-Ekonomija Ċirkolari tal-KESE/KE, il-prijoritajiet ewlenin jinkludu: il-promozzjoni ta’ strateġija komprensiva dwar il-konsum sostenibbli, l-iżvilupp ta’ indikaturi ġodda biex jissostitwixxu l-użu mhux adatt tal-PDG, u l-adattament tal-Patt ta’ Stabbiltà u Tkabbir tal-UE biex jitqiesu s-sostenibbiltà u l-benesseri.

Hemm bżonn li tinbena mill-ġdid soċjetà b’servizzi ta’ interess ġenerali iktar b’saħħithom, kif minquxa fl-Artikolu 14 tat-TFUE, li jittratta s-servizzi ta’ interess ġenerali, il-Protokoll 26 dwar is-s-servizzi ta’ interess ġenerali anness mat-TFUE, u l-Pilastru Ewropew tad-Drittijiet Soċjali, b’mod partikolari, kif ukoll is-servizzi tas-saħħa u dawk soċjali, il-komunikazzjonijiet elettroniċi, it-trasport pubbliku, l-enerġija, l-ilma u l-ġbir tal-iskart, u programm ta’ investiment ta’ akkumpanjament.

Il-kunċetti moderni tal-iżvilupp ekonomiku huma bbażati mhux biss fuq il-kriterji tal-prosperità, il-profittabilità u l-effiċjenza, iżda wkoll fuq ir-rispett tar-rekwiżiti soċjali u ambjentali u l-eliminazzjoni tat-tipi kollha ta’ esternalitajiet negattivi u fallimenti tas-suq. Bħala lezzjoni mill-kriżi l-aktar reċenti tal-COVID-19, l-ekonomija għandha wkoll tkun reżiljenti u b’saħħitha biżżejjed biex tiffaċċja skossi futuri. Għal dan il-għan, l-eliminazzjoni tal-iżbilanċi strutturali hija ferm rakkomandata.

L-ekonomija moderna teħtieġ ukoll funzjonament bla xkiel tas-suq fis-segmenti kollha tiegħu, inklużi dawk maħluqa reċentement (ekonomiji virtwali, kondiviżi, ċirkolari u diġitali). Għal din ir-raġuni, funzjonament aħjar tal-intermedjazzjoni finanzjarja huwa wkoll xieraq; fil-kuntest tal-UE, dan ifisser b’mod speċjali l-approfondiment tal-Unjoni tas-Swieq Kapitali u l-ikkompletar tal-Unjoni Bankarja. Biex tiġi appoġġjata aktar il-bidla għal ekonomija aktar sostenibbli, is-sistema tat-tassazzjoni għandha tiġi aġġustata wkoll biex tkun involuta fil-bidla.

Is-Suq Uniku 

Is-Suq Uniku huwa fil-qalba tal-binja Ewropea. Suq Uniku li jaħdem jistimola l-kompetizzjoni, itejjeb l-effiċjenza, iżid il-kwalità u jgħin biex jitnaqqsu l-prezzijiet. Is-Suq Uniku Ewropew huwa ċertament wieħed mill-akbar kisbiet tal-UE. Għalhekk huwa kruċjali li jiġi eżaminat kif il-funzjonament tas-suq intern jista’ jistimola jew ifixkel l-irkupru ekonomiku wara l-kriżi tas-saħħa.

Il-koerenza u l-unità tas-Suq Uniku għaddew minn prova diffiċli ħafna matul il-pandemija reċenti tal-COVID-19. F’xi oqsma, is-Suq Uniku kien serjament affettwat u paralizzat, speċjalment fil-moviment liberu tal-persuni. Il-kontinwità tal-ktajjen ta’ konsenja transfruntiera ġiet influwenzata b’mod negattiv ukoll. Il-volum tal-kummerċ transfruntier fl-UE ddeterjora b’ammont li jilħaq ċifri b’żewġ numri abbażi ta’ sena għall-oħra. Iżda l-qofol tiegħu baqa’ u ssopraviva. L-isfida ewlenija għalih bħalissa hija li jiġu rkuprati l-flussi transfruntiera naturali kollha fl-UE u li jitneħħew l-ostakli eżistenti għas-Suq Uniku li saħansitra bdew jaċċelleraw dan l-aħħar b’xi strateġiji mmirati lejn il-livell nazzjonali u kunċetti implimentati wara l-kriżi preċedenti.

Hemm opportunità fil-promozzjoni tal-innovazzjoni soċjali bħala mudell għall-irkupru permezz tal-kokreazzjoni, il-kodisinn u l-koproduzzjoni. F’xenarju soċjali kumpless bi sfidi soċjetali kbar, l-uniku mod huwa li jiġu mobilizzati r-riżorsi kollha fis-soċjetà, filwaqt li ssir ħidma b’mod transsettorjali u multidixxiplinari sabiex jiġu identifikati s-soluzzjonijiet. Is-soċjetà ċivili organizzata hija xprun għall-innovazzjoni soċjali, moviment li kkontribwixxa biex jitfasslu sistemi ta’ protezzjoni soċjali li rriżultaw f’politiki, strutturi, prodotti, servizzi u metodi ta’ ħidma ġodda. Il-parteċipazzjoni tas-soċjetà ċivili issa hija meħtieġa iktar minn qatt qabel – iżda l-innovazzjoni soċjali vera sseħħ biss meta s-soċjetà ċivili tkun involuta.

L-Istrateġija tas-Suq Uniku tinsab fil-qalba tal-proġett Ewropew, u tippermetti lin-nies, is-servizzi, il-prodotti u l-kapital jiċċaqalqu b’mod aktar liberu, u b’hekk toffri opportunitajiet għan-negozji, il-konsumaturi u l-ħaddiema Ewropej. Hemm bżonn ta’ miżuri sabiex jiġi sfruttat bis-sħiħ il-potenzjal kollu tagħha li tneħħi l-ostakli. Barra minn hekk, fiż-żmien ta’ wara l-kriżi u fid-dawl ta’ aspetti oħrajn ta’ ambjent li qed jinbidel, bħad-diġitalizzazzjoni, is-Suq Uniku jeħtieġ li jadatta bis-sħiħ għal ideat u mudelli ta’ negozju ġodda. Għalhekk, l-għan huwa li s-Suq Uniku li jintradd lura, jingħata nifs ġdid u jinbena mill-ġdid bħala strument ta’ rkupru. Azzjonijiet fuq medda qasira ta’ żmien jinkludu l-ftuħ immedjat tal-fruntieri. Barra minn hekk, għandna bżonn azzjonijiet fuq medda qasira ta’ żmien fuq żewġ binarji: l-indirizzar tat-tensjonijiet u li tingħata spinta ġdida lill-ekonomija u l-produttività.

Is-sitwazzjoni ta’ kundizzjonijiet mhux ekwi li qed tinħoloq hija ta’ tħassib serju. Il-pakketti ta’ stimolu tal-Istati Membri huma estremament varjati u (minkejja l-intenzjoni tajba li jassorbu parti mill-iskoss fid-domanda) irriżultaw f’kundizzjonijiet mhux ekwi bejn l-Istati Membri. Barra minn hekk, l-għajnuna bħala appoġġ mill-Istat għandha tiġi indirizzata u analizzata minn perspettiva settorjali, billi wieħed iħares lejn kif fuq medda qasira u twil ta’ żmien dawn l-azzjonijiet se jfixklu l-kompetizzjoni u l-kundizzjonijiet ekwi.

Neħtieġu produttività fl-ekonomija reali (dan ifisser impjiegi, kapaċità tal-akkwist u prodotti u servizzi bażiċi). Din il-produttività tista’ tkun f’forma differenti u tiġi pprovduta minn diversi mudelli ta’ negozju, iżda għandna bżonn azzjoni f’dan il-qasam jekk irridu nevitaw li jkomplu jikbru d-diskrepanzi fl-inugwaljanza. Din l-attivazzjoni mill-ġdid tfisser pakketti ta’ appoġġ u ambjent favorevoli għall-SMEs u l-industrija. Kif nafu sew, l-SMEs huma s-sinsla tal-ekonomija Ewropea u jeħtieġu appoġġ speċifiku, iżda mingħajr piżijiet żejda jew burokrazija żejda. L-irkupru jkun possibbli biss għall-SMEs jekk ikun disponibbli appoġġ finanzjarju nazzjonali u tal-UE. Hawnhekk se jkunu kruċjali s-sussidji, is-self, l-iżgurar tal-likwidità, l-inċentivi tat-taxxa, kundizzjonijiet favorevoli biex il-persunal jinżamm u jingħata x-xogħol, reviżjoni tal-leġislazzjoni dwar il-falliment u appoġġ ieħor. Rigward il-liġijiet dwar il-falliment, l-UE għandha tieħu azzjoni leġislattiva biex tippermetti li negozji żgħar li fallew minħabba l-COVID-19 ikunu f’pożizzjoni li jerġgħu jibdew l-attività tagħhom malajr. Dawn l-azzjonijiet għandhom ikunu limitati fiż-żmien.

Strateġija industrijali

Ħafna mill-punti ta’ qabel f’sens ġenerali huma wkoll kompletament validi għall-istrateġija industrijali. Iżda l-industrija Ewropea qed tiffaċċja mhux biss sfida għat-titjib tas-Suq Uniku, iżda, minflok is-servizzi, anke bidliet strutturali fundamentali, li huma rilevanti l-aktar għall-industriji tal-estrazzjoni tal-faħam u dawk intensivi fl-użu tal-karbonju.

Is-sustanza tal-istrateġija industrijali l-ġdida għall-Ewropa tikkonsisti fis-sejba ta’ koeżistenza bejn industrija Ewropea moderna u b’saħħitha, u l-isfidi li ġejjin mir-rekwiżiti ambjentali tal-klima. Il-KESE huwa konvint li din il-koeżistenza hija fattibbli u, jekk tirnexxi, tista’ tagħti vantaġġ komparattiv globali lill-Ewropa. Min-naħa l-oħra, il-KESE jaf bis-sħiħ u jirrispetta l-ispejjeż enormi relatati ma’ din it-tranżizzjoni u jappoġġja l-mitigazzjoni u l-kumpens għalihom b’mod adatt u billi jiġu rispettati l-possibbiltajiet ekonomiċi.

Is-sistemi tas-saħħa

L-aktar importanti, waħda mit-tagħlimiet ewlenin tal-kriżi tal-coronavairus hija li s-sistemi tas-saħħa fi kważi kull pajjiż Ewropew jeħtieġ li jissaħħu, l-ewwel u qabel kollox billi ssir enfasi fuq il-prevenzjoni. L-impatt tal-coronavirus qiegħed ipoġġi lis-sistemi tas-saħħa fl-Ewropa taħt pressjoni enormi. Filwaqt li r-responsabbiltà għall-kura tas-saħħa hija responsabbiltà nazzjonali, it-tixrid tal-virus ma jagħrafx fruntieri. Dan qed jaffettwa lill-Ewropa kollha, internament u lil hinn mill-fruntieri tagħna, b’konsegwenzi sanitarji, soċjali u ekonomiċi li jirrikjedu reazzjonijiet komuni fil-livell Ewropew.

Il-kriżi tal-coronavirus żvelat id-dipendenza tal-UE mill-importazzjonijiet ta’ prodotti mediċi minn pajjiżi li mhumiex fl-UE. Huma meħtieġa investimenti fil-protezzjoni tas-saħħa, fil-kura, u fis-servizzi tal-kura fit-tul, f’politiki tal-kura tas-saħħa preventiva u tas-saħħa u s-sigurtà fuq il-post tax-xogħol – b’approċċ taċ-ċiklu tal-ħajja – u għandhom jiġu appoġġjati mill-istituzzjonijiet tal-UE.

Il-kriżi tal-coronavirus tagħmilha ċara li l-kumpaniji multinazzjonali farmaċewtiċi għandhom ammont ta’ poter kbir. Sabiex tiżdied l-indipendenza tal-industrija tal-farmaċewtika, irid jinħoloq ukoll fond Ewropew kbir tar-riċerka biex jiġu żviluppati mediċini u vaċċini ġodda. L-istituzzjonijiet tal-UE għandu jkollhom l-awtorità meħtieġa biex jikkoordinaw il-provvista, id-distribuzzjoni u l-prezzijiet ta’ tagħmir mediku u protettiv essenzjali fi ħdan is-Suq Uniku.

Il-KESE jappella għal strateġija dwar is-sustanzi kimiċi għas-sostenibbiltà li tiżgura l-protezzjoni tas-saħħa tal-bniedem u tal-ambjent, filwaqt li timminimizza l-esponiment għal sustanzi kimiċi perikolużi. L-istrateġija l-ġdida se jkollha tkun kompletament koerenti mal-Patt Ekoloġiku Ewropew.

Jeħtieġ li terġa’ tinkiseb il-fiduċja tal-passiġġieri fit-trasport, u għandha tingħata attenzjoni partikolari lit-trasport pubbliku. Dan jinvolvi, fost miżuri oħra, li tiżdied is-sigurtà tas-saħħa tal-passiġġieri (eż. sistemi ta’ arja kkondizzjonata, sistema ta’ identifikazzjoni ta’ persuni morda, miżuri ta’ tindif u ta’ disinfezzjoni, eċċ.). F’dan il-kuntest, id-drittijiet tal-passiġġieri jeħtieġ li jiġu kkunsidrati mill-ġdid u saħansitra jissaħħu (eż. rimborż għal vjaġġi kkanċellati).

Ewropa aktar b’saħħitha fid-dinja

Jeħtieġ li l-UE ssaħħaħ u tappoġġja l-pożizzjoni globali tagħha f’termini ta’ rwol aktar importanti u strateġiku fl-ekonomija dinjija kif ukoll fil-politika. Din il-pożizzjoni ddgħajfet matul l-aħħar għaxar snin. L-ekonomija tal-UE għandha potenzjal li tuża aħjar il-vantaġġi komparattivi tagħha fis-suq globali tal-kummerċ u tal-investiment, speċjalment fis-servizzi ta’ manifattura u innovazzjoni avvanzati, flimkien ma’ ambizzjoni li tkun mexxej globali. Dan l-isforz għandu jkun akkumpanjat minn rappreżentanza aħjar u aktar effettiva tal-UE fl-organizzazzjonijiet globali ewlenin u l-ħtieġa li titkellem hemm b’vuċi waħda. Il-KESE jappella lill-Kummissjoni Ewropea biex tagħmel sforz rilevanti biex tirrifletti b’mod aktar speċifiku l-ħtieġa li tissaħħaħ il-pożizzjoni globali tal-UE fil-programm ta’ ħidma tagħha għall-2021.

L-UE għandha tkompli tappoġġja l-approċċ multilaterali fil-kummerċ. L-inkorporazzjoni ta’ standards soċjali, tax-xogħol u dwar l-iżvilupp sostenibbli[footnoteRef:8] fir-regoli tad-WTO u ta’ aġenziji oħra relatati tan-NU tista’ tikkontribwixxi sostanzjalment għall-kostruzzjoni ta’ ordni ekonomika u kummerċjali ġdida u ġusta u għal globalizzazzjoni ġusta u intelliġenti. Fl-istess waqt, għandha topponi l-isforz biex jiġu stabbiliti ostakli u restrizzjonijiet ġodda fl-ekonomija globali. [8: 	Ara, pereżempju, https://www.ilo.org/global/standards/lang--en/index.htm] 


Bħala waħda mit-tagħlimiet konkreti mill-kriżi tal-COVID-19, l-UE għandha tikkunsidra aktar bir-reqqa l-protezzjoni tal-assi u l-investimenti strateġiċi tagħha u ssaħħaħ l-iskrinjar f’oqsma fejn hemm riskju ta’ użu ħażin politiku ta’ tranżazzjoni ta’ investiment f’industrija ta’ strateġija.

Wara l-Brexit, l-UE m’għandhiex tiffoka biss fuq it-tisħiħ tal-koerenza u l-unità tagħha, iżda f’każi rilevanti m’għandhiex tinsa tkompli l-proċess ta’ tkabbir li reċentement kien xi ftit imdewwem, minkejja xi progress, speċjalment fir-rigward tal-adeżjoni ta’ xi pajjiżi kandidati tal-Balkani tal-Punent. It-tkabbir jista’ jikkontribwixxi b’mod qawwi biex jiġu eliminati l-inċertezzi politiċi u ekonomiċi u tiżdied l-istabbiltà f’din il-parti tal-Ewropa.

Fl-aħħar deċennju, is-sitwazzjoni ġeopolitika marret għall-agħar, li tikkonċerna wkoll it-territorji eqreb lejn il-fruntiera esterna tal-UE. Biex tiġi appoġġjata l-istabbiltà u jitjiebu r-relazzjonijiet reċiproċi mal-UE, għandha titkompla l-inizjattiva ta’ sħubija strateġika u politika tal-viċinat inklużiva. Għandha tirreaġixxi b’mod flessibbli għaċ-ċirkostanzi l-ġodda u tkun ibbażata fuq rispett komuni u l-benefiċċji li ġġib għaż-żewġ naħat.

Is-sitwazzjoni ġeopolitika li qed tinbidel u l-konsegwenzi tal-kriżi reċenti tal-migrazzjoni kif ukoll id-deterjorament tar-relazzjonijiet esterni fid-dinja b’ħafna fenomeni riskjużi ġodda bidlu wkoll il-firxa tal-għajnuna għall-iżvilupp u l-assistenza tal-UE. Il-QFP li jmiss fih żieda enormi ta’ riżorsi finanzjarji għal dan il-għan u jistenna l-inklużjoni tal-Fond Ewropew għall-Iżvilupp fil-qafas. Il-KESE jappoġġja din l-attività u jenfasizza l-ħtieġa li tingħata attenzjoni speċjali lill-Afrika, sabiex tgħin lil dak il-kontinent jegħleb sitwazzjoni politika, ekonomika, soċjali u ambjentali diffiċli.

Jeħtieġ li terġa’ tingħata spinta lir-rwol ġeopolitiku strateġiku tal-UE fil-promozzjoni ta’ proċessi ta’ paċi globali, sabiex jiġu mnedija mill-ġdid opportunitajiet għall-iżvilupp ekonomiku fil-viċinat tal-UE: fil-Balkani tal-Punent, l-imsieħba Ewro-Mediterranji u tal-Lvant, u f’żoni oħrajn mifnijin bil-kunflitti.

Promozzjoni tal-istil ta’ ħajja Ewropew tagħna

Il-miżuri soċjali 

Lil hinn mill-kwistjonijiet ekonomiċi u ambjentali, il-programm ta’ ħidma tal-UE għall-2021 għandu jkun xprunat mid-dimensjoni soċjali. Dan ifisser li l-impenn tiegħu lejn Ewropa soċjali u sostenibbli għandu jkun prijorità. F’dan ir-rigward, l-organizzazzjonijiet tas-soċjetà ċivili jaqdu rwol importanti wkoll. Hemm opportunità fil-promozzjoni tal-innovazzjoni soċjali bħala mudell għall-irkupru permezz tal-kokreazzjoni, il-kodisinn u l-koproduzzjoni. F’xenarju soċjali kumpless bi sfidi soċjetali kbar, l-uniku mod huwa li jiġu mobilizzati r-riżorsi kollha fis-soċjetà, filwaqt li ssir ħidma b’mod transsettorjali u multidixxiplinari sabiex jiġu identifikati s-soluzzjonijiet. Is-soċjetà ċivili organizzata hija xprun għall-innovazzjoni soċjali. 

Jeħtieġ li jiġi żviluppat fehim usa’ tat-“tranżizzjoni ġusta” (lil hinn mill-faħam) u li jiġi implimentat bis-sħiħ il-Pilastru Ewropew tad-Drittijiet Soċjali, filwaqt li jiġu xprunati riformi tas-sistemi ridistributtivi, il-bilanċ bejn ix-xogħol u l-ħajja privata u l-ugwaljanza bejn il-ġeneri.

L-implimentazzjoni tal-Pilastru Ewropew tad-Drittijiet Soċjali fil-livell Ewropew u fl-Istati Membri kollha hija pass importanti ta’ azzjoni proattiva biex jinbeda proċess ta’ konverġenza soċjali. Il-linji gwida ta’ politika tal-Kummissjoni wiegħdu tranżizzjoni ġusta għal kulħadd lejn ekonomija soċjali tas-suq ekoloġika. F’dan il-kuntest, il-Kummissjoni ppreżentat pjan direzzjonali dwar “Ewropa soċjali b’saħħitha għal tranżizzjonijiet ġusti”, li nieda diskussjoni mal-pajjiżi, ir-reġjuni, u l-imsieħba tal-UE dwar impenji konkreti biex jiġi implimentat il-Pilastru biex isir progress fil-livell tal-UE, nazzjonali, reġjonali u lokali sa Novembru 2020[footnoteRef:9]. Abbażi tal-kontributi li rċeviet, kmieni fl-2021 il-Kummissjoni se tippreżenta Pjan ta’ Azzjoni għall-implimentazzjoni tal-pilastru soċjali. Fl-Anness tal-pjan direzzjonali jinsabu proposti addizzjonali għall-2021. Dawn jinkludu garanzija għat-tfal, pjan ta’ azzjoni għall-ekonomija soċjali, strateġija għad-diżabilità u viżjoni fit-tul għaż-żoni rurali[footnoteRef:10]. [9: 	https://ec.europa.eu/commission/presscorner/detail/mt/qanda_20_20]  [10: 	Ewropa soċjali b’saħħitha għal tranżizzjonijiet ġusti] 


Fil-kuntest tal-pjan direzzjonali, il-Kummissjoni nediet l-ewwel u, imbagħad, it-tieni stadju tal-konsultazzjoni tal-imsieħba soċjali dwar pagi minimi ġusti[footnoteRef:11]. Il-KESE qed jistenna l-possibbiltà ta’ inizjattiva legali futura tal-Kummissjoni dwar pagi minimi ġusti deċenti. L-objettiv għandu jkun l-iżgurar li l-pagi minimi fl-Istati Membri tal-UE kollha jipprovdu lill-ħaddiema kollha bi standard tal-għajxien deċenti. Il-KESE jilqa’ b’sodisfazzjon ir-rikonoxximent tal-Kummissjoni li hemm lok għall-azzjoni min-naħa tal-UE sabiex trawwem ir-rwol ta’ negozjar kollettiv fl-appoġġ tal-adegwatezza u l-kopertura tal-paga minima, u li miżuri ta’ appoġġ tan-negozjar kollettiv, b’mod partikolari fil-livell settorjali, għandhom ikunu inklużi fl-azzjoni tal-UE dwar pagi minimi[footnoteRef:12]. [11: 	https://ec.europa.eu/social/main.jsp?langId=mt&catId=1226&furtherNews=yes&newsId=9696]  [12: 	SOC/632 dwar Pagi minimi deċenti fl-Ewropa kollha, li bħalissa għaddejja l-ħidma fuqha. ] 


Minħabba l-kumplessità tad-dimensjoni soċjali tal-UE, it-tisħiħ tagħha jeħtieġ li l-mekkaniżmi ta’ governanza fis-seħħ jippermettu li tinstab soluzzjoni kollettiva tal-problemi minn diversi atturi f’setturi differenti. Ir-rwol tad-djalogu soċjali huwa essenzjali. Irkupru soċjali qawwi jfisser ukoll aċċess aħjar għat-trade unions u protezzjoni aħjar. Għandhom jiġu appoġġjati n-negozjar kollettiv u d-demokrazija fuq il-post tax-xogħol. L-UE u l-Istati Membri jeħtieġ li jappoġġjaw lill-imsieħba soċjali biex iżidu l-kopertura tan-negozjar kollettiv b’mod sinifikanti. Hemm bżonn li jissaħħu r-rappreżentattività u l-awtonomija u r-rabtiet bejn il-livelli Ewropej u nazzjonali tad-djalogu soċjali. Barra minn hekk, hemm bżonn li jittejbu aktar il-kapaċità u l-involviment tal-imsieħba soċjali fit-tfassil tal-politika, kif ukoll biex jiġi żgurat qafas stabbli u bbilanċjat tar-relazzjonijiet industrijali. Il-KESE jemmen li l-Kummissjoni Ewropea għandha tirrevedi l-Qafas ta’ Kwalità tal-UE għall-Antiċipazzjoni tal-Bidla u r-Ristrutturar u tipproponi bażi legali għal kundizzjonijiet ta’ qafas speċifiċi li jikkonċernaw il-parteċipazzjoni tal-ħaddiema, mingħajr ma tinterferixxi fil-kompetenzi nazzjonali[footnoteRef:13], sabiex ittejjeb l-involviment tal-ħaddiema fil-ġestjoni tal-isfidi tal-Patt Ekoloġiku u tal-proċess ta’ trasformazzjoni diġitali. [13: 	CCMI/124 Qafas ta’ Kwalità tal-UE għall-Antiċipazzjoni tal-Bidla u r-Ristrutturar] 


Il-KESE jħeġġeġ lill-Kummissjoni biex tirriforma l-governanza ekonomika tal-Unjoni Ewropea. Il-KESE huwa konvint li huma meħtieġa xi bidliet: a) fil-governanza, jiġifieri hemm bżonn ta’ mekkaniżmi ta’ governanza ddedikati biex jiġu indirizzati l-problemi urġenti aktar malajr u jiġu indirizzati kwistjonijiet kumplessi. Ir-rwol ta’ mekkaniżmi bħal dawn ikun li ikkollegaw il-livell tal-UE mal-livell tal-Istati Membri, u mhux biex jieħdu post l-azzjoni fi kwalunkwe wieħed minn dawn il-livelli; b) fl-integrazzjoni tal-Għanijiet ta’ Żvilupp Sostenibbli (SDGs) fil-proċessi ekonomiċi u ta’ monitoraġġ soċjali u bbaġitjar tal-UE. F’dan ir-rigward, is-Semestru Ewropew jista’ jiġi mgħammar b’indikaturi soċjali, ekonomiċi u ambjentali ġodda, imtejba, li jistgħu jitkejlu u komplementari biex jimmonitorjaw u jsegwu l-aspetti u l-prinċipji kollha tal-Pilastru Ewropew tad-Drittijiet Soċjali, kif ukoll tas-17-il SDG[footnoteRef:14]. [14: 	https://www.eesc.europa.eu/mt/documents/resolution/european-economic-and-social-committees-contribution-2020-commissions-work-programme-and-beyond] 


Il-KESE jilqa’ l-proposta mħabbra għat-titjib tal-kundizzjonijiet tax-xogħol għall-ħaddiema tal-pjattaforma fl-2021. Madankollu, il-KESE jinnota b’dispjacir li l-isfida ferm usa’ ta’ tranżizzjoni inklużiva u ġusta mhijiex indirizzata b’mod dirett fil-Komunikazzjoni tal-Kummissjoni[footnoteRef:15]. Huwa jinsisti fuq il-ħtieġa ta’ pjan ta’ azzjoni ambizzjuż biex iħeġġeġ lill-Istati Membri jwettqu l-wegħdiet tagħhom dwar il-proklamazzjoni tal-Pilastru Ewropew tad-Drittijiet Soċjali[footnoteRef:16]. [15: 	https://ec.europa.eu/info/sites/info/files/communication-eu-industrial-strategy-march-2020_en.pdf]  [16: 	INT/897 Strateġija industrijali. ] 


Fil-fażi ta’ rkupru mill-kriżi tal-COVID-19 huwa ta’ importanza kruċjali li tingħata perspettiva ġdida tax-xogħol. Kemm fis-settur privat kif ukoll f’dak pubbliku tas-saħħa u tal-kura, l-objettiv tal-produttività ħadem kontra l-kwalità tas-servizz u kontra l-esperjenza tax-xogħol, b’konsegwenzi drammatiċi matul il-kriżi tas-saħħa fil-biċċa l-kbira tal-pajjiżi tal-UE. It-tranżizzjoni lejn attivitajiet ibbażati fuq is-servizzi tista’ twassal biex tinħoloq ekonomija li tirrikjedi aktar ħaddiema, u tikkumpensa għall-prekarjetà tal-impjiegi f’dawn is-setturi, tappoġġja livelli ogħla ta’ impjieg u ġġib lura l-impjiegi fl-ekonomija reali. Għalhekk, il-politiki li jappoġġjaw ix-xogħol ta’ kwalità f’setturi li jirrikjedu ħafna ħaddiema u li jipprovdu servizzi ta’ kwalità għolja huma essenzjali.

Il-KESE għadu mħasseb li l-faqar inġenerali u l-faqar fost dawk li jaħdmu għadu problema sinifikanti f’ħafna Stati Membri. Minbarra t-titjib tal-livelli tal-pagi, jenħtieġ approċċ komprensiv fil-livell tal-UE u tal-Istati Membri, inkluża azzjoni biex jiġu żgurati skemi adegwati ta’ introjtu minimu, standards minimi komuni fil-qasam tal-assigurazzjoni tal-qgħad u skemi effettivi ta’ inklużjoni attiva, appoġġjati minn servizzi soċjali essenzjali u abilitanti. Huma meħtieġa wkoll swieq tax-xogħol li jiffunzjonaw tajjeb,  u politiki attivi tas-suq tax-xogħol[footnoteRef:17]. [17: 	Opinjoni tal-KESE SOC/632 li għaddejja bħalissa dwar pagi minimi deċenti fl-Ewropa u l-Opinjoni tal-KESE SOC/583: https://www.eesc.europa.eu/mt/our-work/opinions-information-reports/opinions/common-minimum-standards-field-unemployment-insurance-eu-member-states-concrete-step-towards-effective-implementation, u Opinjoni tal-KESE dwar “Lejn Direttiva Qafas Ewropea dwar l-introjtu minimu”] 


Il-KESE jappoġġja l-Istrateġija tal-Kummissjoni dwar l-Ugwaljanza bejn il-Ġeneri 2020-2025 u jirrakkomanda li l-Kummissjoni tadotta strateġiji għall-integrazzjoni tal-perspettiva tal-ġeneri fil-korpi kollha ta’ programmazzjoni u ta’ governanza, kif ukoll approċċ intersezzjonali għall-ugwaljanza bejn il-ġeneri. L-Istrateġija għandha tiġi implimentata flimkien mal-indirizzar tal-impatt tal-COVID-19, permezz ta’ reazzjonijiet politiċi mfasslin apposta u mmirati. Il-Kumitat jinnota l-intenzjoni tal-Kummissjoni li tipproponi inizjattiva leġislattiva dwar miżuri ta’ trasparenza vinkolanti fir-rigward tal-pagi. Fl-indirizzar tad-diskrepanzi fil-pagi u diskrepanzi oħrajn bejn il-ġeneri, jenħtieġ li jingħataw rikonoxximent soċjali u valur ekonomiku akbar lill-impjiegi u s-setturi li tradizzjonalment jimpjegaw ħafna nisa, u li ħafna drabi huma mħallsa inqas u sottovalutati.

Huwa importanti li jkomplu jiġu indirizzati u jittaffew il-konsegwenzi soċjoekonomiċi tal-pandemija, li huma eċċezzjonalment sostanzjali fl-oqsma ewlenin tat-trasport, l-ivvjaġġar u t-turiżmu.

Il-migrazzjoni u l-era wara l-COVID-19

Bil-wasla tal-pandemija tal-COVID-19, it-traġedja kbira li nħolqot għas-sistemi tas-saħħa nazzjonali u bil-kollass tal-ekonomija fil-pajjiżi kollha, il-kwistjoni tal-migrazzjoni qisha sparixxiet mix-xenarju, b’ċerta indifferenza min-naħa tal-opinjoni pubblika. L-applikanti għall-ażil ma jistgħux jiġu abbandunati minħabba l-kriżi attwali. Id-drittijiet protettivi bażiċi huma l-qofol tal-valuri Ewropej u ma jistgħux jingħataw il-ġenb meta jkunu inkonvenjent.

Spinta ġdida għad-demokrazija Ewropea

L-Unjoni Ewropea hija bbażata fuq valuri komuni Ewropej li m’għandhom qatt ikunu negozjabbli: ir-rispett għad-dinjità tal-bniedem u d-drittijiet tal-bniedem, il-libertà, id-demokrazija, l-ugwaljanza u l-istat tad-dritt. Dawn il-valuri ma jistgħux jintesew anke meta l-UE u l-Istati Membri tagħha jiffaċċjaw emerġenza u l-konsegwenzi tagħha f’termini ta’ sfidi ekonomiċi u soċjali. Filwaqt li r-rispons għall-kriżi attwali jeħtieġ li jkun rapidu u jiġġustifika ċerti miżuri eċċezzjonali għal żmien limitat, dawn ma jistgħux imorru kontra l-istat tad-dritt u ma jistgħux jipperikolaw id-demokrazija, is-separazzjoni tas-setgħat u d-drittijiet fundamentali taċ-ċittadini Ewropej. Il-KESE jinsisti li l-miżuri kollha ta’ politika f’dan ir-rigward jridu jkunu konformi għalkollox mal-valuri komuni tagħna kif stabbiliti fl-Artikolu 2 tat-Trattat dwar l-Unjoni Ewropea.

F’dan il-proċess ġdid ta’ rkupru u rikostruzzjoni, il-KESE jittama li l-Konferenza li jmiss dwar il-Ġejjieni tal-Ewropa tkun opportunità biex tissaħħaħ u tiġi approfondita l-istruttura istituzzjonali tal-UE u sabiex jitwettaq tiġdid reali tal-proġett tal-UE, li jkun kapaċi jiffaċċja l-isfidi tad-deċennji li ġejjin.

Il-kriżi tal-COVID-19 ħarġet fid-dieher il-limiti istituzzjonali u n-nuqqasijiet tal-Unjoni Ewropea attwali, filwaqt li wriet li hemm ħtieġa urġenti għal Unjoni effiċjenti u effettiva. Hija meħtieġa struttura ġdida tal-Unjoni Ewropea li tmur lil hinn mis-suq uniku tal-UE biex twassal għal Ewropa aktar integrata b’kapaċità fiskali reali u li l-objettiv ewlieni tagħha jkun li ttejjeb il-kundizzjonijiet tal-għajxien u tax-xogħol taċ-ċittadini tagħha. Għal dawn ir-raġunijiet, il-KESE huwa tal-fehma li l-proċess tal-Konferenza għandu jqis l-istrumenti ta’ rkupru eżistenti tal-UE u s-solidarjetà li diġà ġiet stabbilita, filwaqt li jiġu żgurati s-sostenibbiltà ekoloġika, l-iżvilupp ekonomiku, il-progress soċjali, is-sigurtà u d-demokrazija. Il-KESE jenfasizza li minkejja l-pandemija, l-involviment dirett tal-organizzazzjonijiet tas-soċjetà ċivili, u tal-imsieħba soċjali u tar-rappreżentanti eletti jrid jibqa’ prijorità tal-Konferenza u jistenna bil-ħerqa li tibda l-Konferenza sabiex tinbena Unjoni aktar demokratika, aktar effettiva u aktar reżiljenti flimkien maċ-ċittadini kollha tal-UE. Il-KESE jemmen li l-Kummissjoni għandha żżomm l-ambitu tal-Konferenza miftuħ għall-eżiti kollha possibbli, inklużi proposti leġislattivi, li jwittu t-triq għal tibdil fit-trattat jew tip ieħor ta’ tibdil.

Fil-fehma tal-KESE, id-diżinformazzjoni tippreżenta theddida diretta mhux biss għall-kapaċità tan-nies li jieħdu deċiżjonijiet politiċi infurmati, iżda wkoll għall-proġett ta’ integrazzjoni Ewropea u għalhekk għall-unità, il-prosperità u l-influwenza globali tal-Unjoni Ewropea. Li jiddgħajfu l-kapaċitajiet deċiżjonali demokratiċi tal-UE huwa fl-interess ta’ firxa ta’ setgħat barranin, kif ukoll ta’ gruppi estremisti li jopponu l-kooperazzjoni Ewropea u koeżjoni aktar b’saħħitha. Il-KESE jesprimi l-appoġġ sod tiegħu għall-isforzi attwali tal-UE fil-ġlieda kontra d-diżinformazzjoni – esterna u domestika – u jħeġġeġ lill-Kummissjoni tiżgura konformità sħiħa u azzjoni regolatorja ta’ segwitu fir-rigward tal-Kodiċi ta’ Prattika dwar id-Diżinformazzjoni, aktar żvilupp ta’ “sistema ta’ twissija rapida” u unitajiet ta’ intelligence STRATCOM li ġew stabbiliti reċentement, u l-espansjoni tal-azzjoni tas-Servizz Ewropew għall-Azzjoni Esterna kontra d-diżinformazzjoni, u fl-istess ħin espansjoni konsiderevoli tal-azzjoni tal-UE kontra d-diżinformazzjoni domestika[footnoteRef:18]. [18: 	SOC/630 L-effetti tal-kampanji fuq il-parteċipazzjoni fit-teħid tad-deċiżjonijiet politiċi.] 


Il-KESE jappoġġja bis-sħiħ il-proposta tal-Kummissjoni Ewropea li jiġi żviluppat “Pjan ta’ Azzjoni għad-Demokrazija Ewropea” li għandu jkun komprensiv u kontinwu, bil-kapaċità li jwettaq bidla, bis-saħħa ta’ appoġġ finanzjarju u koordinazzjoni interistituzzjonali. Il-Pjan ta’ Azzjoni għad-Demokrazija Ewropea u inizjattivi futuri relatati għandhom jirsistu ħafna aktar biex jiksbu mezzi tax-xandir ħielsa u pluralistiċi kif ukoll ġurnaliżmu indipendenti ta’ kwalità tajba, ir-regolazzjoni effettiva tal-midja soċjali, b’mod partikolari biex tiġi miġġielda d-diżinformazzjoni, inkluża r-regolaazzjoni tar-reklamar politiku online u r-responsabbiltà tal-kontenut, proċess elettorali modernizzat, l-inklużjoni ta’ gruppi mhux emanċipati, primarjament persuni b’diżabilità, u edukazzjoni ċivika mifruxa dwar l-Unjoni Ewropea u l-proċess demokratiku tagħha fl-Istati Membri kollha. Il-KESE jfakkar fil-proposta tiegħu għal komunikazzjoni ambizzjuża tal-UE, strateġija ta’ edukazzjoni u sensibilizzazzjoni pubblika dwar id-drittijiet fundamentali u l-istat tad-dritt u d-demokrazija[footnoteRef:19]. [19: 	ĠU C 282, 20.8.2019, p. 39, Komunikazzjoni mill-Kummissjoni lill-Parlament Ewropew, lill-Kunsill Ewropew u lill-Kunsill dwar Aktar tisħiħ tal-Istat tad-Dritt fl-Unjoni – Sitwazzjoni attwali u l-passi possibbli li jmiss, 3 ta’ April 2019.] 


Hija meħtieġa aktar azzjoni sabiex jintlaħaq l-għan ta’ midja ħielsa u pluralistika u ġurnaliżmu indipendenti ta’ kwalità tajba, kif ukoll regolazzjoni effettiva tal-midja soċjali b’mod partikolari fil-ġlieda kontra d-diżinformazzjoni, inkluża r-regolazzjoni tar-reklamar politiku online u r-responsabbiltà tal-kontenut.

Regolamentazzjoni aħjar u prospettiva

Il-KESE jtenni s-sejħa għal Aġenda għal Regolamentazzjoni Aħjar riveduta li tintegra “kontroll tas-sostenibbiltà” biex tiżgura li l-leġislazzjoni u l-politiki kollha tal-UE jikkontribwixxu għall-implimentazzjoni tal-SDGs.

Il-KESE jimpenja ruħu li jikkontribwixxi għas-suċċess tal-Pjattaforma l-ġdida Fit For Future (F4F) li tieħu post il-Pjattaforma REFIT u jilqa’ l-aġġornament tar-rwol tal-KESE fil-F4F f’termini ta’ parteċipazzjoni, rappreżentazzjoni u kontribut. Din il-pjattaforma ġdida ser tinvolvi lill-Istati Membri u lir-rappreżentanti tas-soċjetà ċivili biex jaħdmu fuq is-semplifikazzjoni u t-tnaqqis tal-piż regolatorju mhux neċessarju, u biex iħejju l-Ewropa għal sfidi ġodda fil-futur bħad-diġitalizzazzjoni. Il-kriżi tal-COVID-19 uriet l-importanza tat-tfassil ta’ politiki u t-tisħiħ tal-kapaċitajiet b’tali mod li jkunu adatti biex jindirizzaw l-inċertezzi tal-futur.

Il-KESE jfakkar li r-regolamentazzjoni aħjar ma tistax tieħu post id-deċiżjonijiet politiċi u m’għandha fl-ebda każ twassal għal deregolamentazzjoni u lanqas ikollha l-effett li tnaqqas il-livell tal-protezzjoni soċjali, il-protezzjoni tal-ambjent u tal-konsumaturi u d-drittijiet fundamentali. Il-KESE jistieden lill-Kummissjoni tirrevedi l-linji gwida u l-kriterji tas-sett ta’ għodod għal “Regolamentazzjoni Aħjar” bil-għan li l-Għanijiet ta’ Żvilupp Sostenibbli (SDGs) tal-Aġenda 2030 jiġu integrati fil-proċessi ta’ evalwazzjoni. Għandu jiġi inkluż b’mod espliċitu “kontroll tas-sostenibbiltà” fl-istrumenti għal Regolamentazzjoni Aħjar. Il-KESE jtenni t-talba tiegħu biex l-ekosistema Ewropea fil-qasam tal-valutazzjoni tal-impatt tiżviluppa iżjed biex tissaħħaħ il-kwalità tagħha u tiġi promossa l-parteċipazzjoni attiva tas-soċjetà ċivili organizzata fit-tfassil u l-implimentazzjoni tal-leġislazzjoni[footnoteRef:20]. [20: 	INT/886 Regolazzjoni aħjar: nagħtu rendikont u nżommu l-impenn tagħna ĠU C 14, 15.1.2020, p. 72] 


Il-KESE jissuġġerixxi li l-Kummissjoni tikkombina l-konsultazzjonijiet pubbliċi (minħabba l-limitazzjonijiet tagħha) ma’ round tables ad hoc ta’ partijiet interessati rilevanti, bħall-imsieħba soċjali u s-soċjetà ċivili organizzata, sabiex tissaħħaħ id-demokrazija parteċipattiva.

L-involviment tal-organizzazzjonijiet tas-soċjetà ċivili fil-valutazzjoni tal-impatt u l-prospettiva strateġika għandu jissaħħaħ sabiex jiġi żgurat li l-għarfien espert u l-għarfien tagħhom fuq il-post jitqies meta titfassal leġislazzjoni futura u politiki futuri fil-kuntest il-ġdid ta’ wara l-COVID-19.

L-organizzazzjonijiet tas-soċjetà ċivili stess huma fost il-vittmi tal-inugwaljanzi u d-dgħufijiet fis-sistema. Il-kapaċità attwali u futura tagħhom li jirrispondu għall-ħtiġijiet hija mhedda minn riżorsi ta’ spiss skarsi u mhux kostanti. Dan jeħtieġ li jiġi indirizzat billi jiġu żgurati mekkaniżmi ta’ finanzjament għalihom. Il-programm ta’ ħidma tal-Kummissjoni għall-2021 wara l-kriżi huwa opportunità enormi biex jiġi rivedut l-impenn tal-UE lejn l-organizzazzjonijiet tas-soċjetà ċivili f’termini ta’ appoġġ finanzjarju aktar sostenibbli u strutturali vs finanzjament ibbażat fuq proġetti. 

